
MAJLIS PELUNCURAN
MODENAS SERVICE PLUS @ GIATMARA PRIMA MELOR

TARIKH: 28 JUN 2026 / 12 MUHARAM 1448H (AHAD)

GIATMARA PRIMA MELOR, KELANTAN



Terima kasih saudara / saudari pengacara majlis.

Salam Sejahtera dan Salam Malaysia MADANI

1. Alhamdulillah, marilah kita bersama-sama menzahirkan kesyukuran
ke hadrat Allah SWT kerana dengan izin dan limpah kurniaNya, kita dapat
bertemu pada hari ini bagi menjayakan Majlis Peluncuran MODENAS
Service Plus di GIATMARA Prima Melor.

2. Setinggi-tinggi penghargaan kepada pihak GIATMARA dan
MODENAS atas usaha yang dilaksana bagi memastikan MODENAS
Service Plus direalisasikan. Sesungguhnya dengan penganjuran majlis ini
menjadi saksi segala usaha kita dalam memperkasakan TVET ke peringkat

yang lebih tinggi.



Hadirin yang dihormati,

PENGLIBATAN INDUSTRI DENGAN TVET MARA

3. Hari ini saya amat berbangga untuk merasmikan salah satu
keberhasilan kerjasama industri yang telah terzahir melalui pelantikan
GIATMARA sebagai MODENAS Service Plus bagi penyelenggaraan
motosikal elektrik MEV-1 Pro di GIATMARA Prima Melor. Kepercayaan
ini merupakan satu pengiktirafan terhadap keupayaan serta kompetensi
GIATMARA sebagai institusi TVET yang diiktiraf oleh industri.

4.  GIATMARA kini mempunyai empat (4) buah pusat latihan Teknologi
Motosikal Berkuasa Tinggi, iaitu di GIATMARA Batu (Kerjasama bersama
Suzuki), GIATMARA Pendang (Kerjasama bersama MODENAS),
GIATMARA Sungai Bakap dan GIATMARA Kota Samarahan. Penubuhan
pusat-pusat latihan ini mencerminkan komitmen berterusan GIATMARA
dalam melahirkan tenaga kerja mahir, kompeten dan berdaya saing bagi
memenuhi keperluan industri automotif negara, di samping menyokong

perkembangan teknologi mobiliti masa hadapan yang semakin pesat.

d. Saya yakin GIATMARA akan memanfaatkan sebaiknya perkongsian
teknologi MODENAS ini dalam memastikan lepasan pelatih dilengkapkan
dengan kemahiran dan pengetahuan yang selari dengan keperluan pasaran.
Konsep ‘Teaching Factory’ yang menjadi fokus utama MARA dalam

Pendidikan TVET, adalah bertepatan dan efektif untuk merapatkan jurang



kemahiran dan memastikan pelatih memiliki kemahiran yang relevan dan

siap digunakan di dalam industri.

6. MARA sentiasa menyokong aspirasi GIATMARA yang aktif
memperkasakan aktiviti kolaborasi dengan pihak industri melalui
konsep ‘teaching factory’dengan menambahkan pembabitan industri ke

dalam institusi dalam mempelbagaikan bidang.

7. Konsep ini akan membabitkan "apprenticeship” (perintis
industri), "work based learning"” (pembelajaran berasaskan kerja sebenar)
dan "learn and earn"” (belajar dan mendapat upah). Hari ini kita telah melihat
bagaimana banyak industri sanggup dan bersedia untuk bekerjasama
dengan MARA dan GIATMARA.

MARA MENYEDIAKAN EKOSISTEM TVET LENGKAP

8. MARA telah pun mempunyai satu ekosistem TVET yang lengkap.
Bermula dari peringkat sijil sehinggalah ke peringkat PHD. GIATMARA
sendiri mempunyai 232 pusat di seluruh negara. Kita mempunyai banyak
program pendidikan seperti program artikulasi yang memberi peluang bagi

pelatih melanjutkan pendidikan ke peringkat tertinggi.

9. Hubungan baik MARA dengan negara pemain TVET dunia juga
mewujudkan peluang untuk pelatih kita melanjutkan latihan ke luar negara.
Sebagai contoh melalui Program Perantisan MARA-OISCA ke Jepun, ketika
ini saudara Muhammad Irfan bin Roslan, pelajar kursus Teknologi Automatif

GIATMARA Bukit Mertajam sedang menjalani perantisan di Syarikat



Onomichi Daihatsu, Jepun . Dan seorang lagi saudara Muhammad Isa bin
Suhairi dari GIATMARA Batu Rakit sedang menjalani perantisan di Syarikat
Seimei Engineering di Hamamatsu Jepun dalam bidang teknologi

penyejukbekuan dan penyaman udara.

10. Melalui tadbir urus yang komprehensif dan bersinergi antara Institusi
Pendidikan MARA ini, saya yakin akan membuka lebih banyak peluang

pekerjaan dan laluan pendidikan yang terbaik kepada semua.

HARAPAN

Hadirin yang dikasihi,

11. GIATMARA seharusnya berbangga dengan pencapaian yang dikecapi
sekarang. Pelbagai kejayaan telah membuktikan kemahiran kini menjadi

pilihan untuk pekerjaan mahupun bidang keusahawanan.

12. Kemahiran GIATMARA bukan sahaja di peringkat lokal bahkan
didendang di persada antarabangsa. Seorang lepasan pelatih, Muhammad
Firdaus bin Mokhadzir dari Kursus Teknologi Motosikal GIATMARA Subang
telah berkerja sebagai Mekanik bagi pasukan perlumbaan motosikal yang

berpengkalan di Sepanyol dengan gaji mencecah RM15,000 sebulan.

13. Seorang lagi lepasan pelatih dari GIATMARA Balik Pulau, Muhamad
Faizal bin Azmi bekerja sebagai mekanik pasukan perlumbaan kereta di
Evans Grand Prix, United Kingdom yang telah berkelana di seluruh dunia

demi tugasan dengan pendapatan premium mencecah RM20,000 sebulan.



14. Dalam bidang keusahawanan pula sudah ramai usahawan teknikal
dari lepasan GIATMARA berjaya dihasilkan. Pada Jun 2025, seramai 6
orang usahawan GIATMARA dari Kursus Teknologi Motosikal telah terpilih
menerima manfaat dalam Program Pembangunan Usahawan Automotif
MARA - Petronas (PUMP) Motoexpert berupa pembiayaan perniagaan,
latihan teknikal , bantuan penjenamaan premis bengkel dan juga bekalan
terus minyak pelincir Petronas Sprinta tanpa orang tengah. Segala manfaat
program ini membolehkan usahawan GIATMARA memperoleh margin
keuntungan yang tinggi . MARA juga turut berbangga dengan pencapaian
100 lepasan GIATMARA yang dikesan berstatus jutawan. Kejayaan mereka
yang dikongsikan dan dibukukan dengan tajuk 50 PERMATA BIRU pada
tahun 2024 dan 2026 amat membanggakan.

15. Sekalung penghargaaan diucapkan kepada GIATMARA yang mampu

menjunjung misi memartabatkan kemahiran dan keusahawanan.

Syabas GIATMARA!



PENUTUP

Hadirin yang dikasihi,

16. Saya ingin merakamkan penghargaan dan ucapan terima kasih
kepada MODENAS atas kepercayaan yang diberikan kepada Maijlis Amanah
Rakyat (MARA) dan GIATMARA dalam menjayakan jalinan kerjasama
industri ini. Insya-Allah, sekiranya pihak MODENAS terus memberikan
kepercayaan kepada MARA, khususnya GIATMARA, kami amat
berharap agar sebuah program latihan yang berfokus kepada teknologi
Kawasaki dapat diwujudkan di GIATMARA Alor Gajah. Lebih bermakna,
pada ketika ini GIATMARA telah memperolehi sebuah bangunan baharu
yang bakal dijadikan sebagai Pusat GIATMARA pertama di Negeri Melaka

yang menawarkan Kursus Teknologi Motosikal.

17. Saya juga ingin mengesyorkan agar pihak Pengurusan GIATMARA
mengambil inisiatif untuk menaik taraf Program Teknologi Motosikal di
GIATMARA Prima Melor daripada pensijilan Sijil Kemahiran Malaysia (SKM)
Tahap 2 kepada pensijilan Teknologi Motosikal Berkuasa Tinggi. Usaha ini
bukan sahaja akan meningkatkan nilai dan daya saing program yang

ditawarkan, malah berpotensi menjadikan GIATMARA Prima Melor sebagai



pusat latihan bertauliah pertama di Zon Timur yang menawarkan pensijilan
motosikal berkuasa tinggi, sejajar dengan perkembangan teknologi

automotif serta keperluan industri semasa.

18. Oleh itu, dengan lafaz Bismillahirrahmanirrahim, saya dengan
penuh sukacita merasmikan Majlis Peluncuran Modenas Service Plus
di GIATMARA Prima Melor. Semoga inisiatif strategik ini menjadi

pemangkin kepada pembangunan modal insan berkemahiran tinggi negara.

Sekian, Wabillahi Taufik Wal Hidayah Wassalamualaikum Warahmatullahi
Wabarakatuh.



